
Eskubaloia 

Aspaldiko bi lagunen lupa 

VFL GUMMERSBACH AZTERGAI. Alfred Gislason eta Bogdan Wenta Bidasoako jokalari ohiek ondo ezagutzen dute irundarren EHF Kopako aurkaria. Haren sekretuak azaldu dizkiote berriari 

JULEN ETXEBERRIA - DONOSTIA 

Irunen (Gipuzkoa) oraindik gogoratzen dira haiekin. Ez da gutxiagorako. Alfred Gislason (Akureyri, Islandia, 1959) eta Bogdan Wenta (Gdansk, Polonia, 1961) mugarri izan ziren Bidasoaren historian. Juantxo Villarreal Elgorriaga Bidasoako entrenatzaile izandakoak argi du. «Arrastoa utzi dute. Luxua izan da haiek taldean izatea, haiek zuzentzea. Zaila egiten da Bidasoaren historia ulertzea bi jokalarion ekarpena aintzat hartu gabe». 

1989ko udan iritsi ziren biak Irunera, euren jaioterrietako taldeetatik biak: Knaftspyrnufelag Reykjaviketik Gislason, Wybrzeze Gdansketik Wenta. Bi denboralditan aritu ziren elkarrekin. Gero, euren bideak banatu egin ziren. Gislason izan zen lehena Bidasoa uzten, 1991ko udan. Jokalari eta entrenatzaile izateko eskaintza bikaina egin zion bere jaioterriko taldeak. Pena handiz utzi zuen Irun. «Bizitza honetan hartu behar izan ditudan erabaki zailenetakoa izan zen. Behin baino gehiagotan pentsatu dut Irunen geratu izan banintz zer gertatuko zen».Wenta beste bi urtean aritu zen Bidasoan, eta Gislasonek bezala, eskaintza handi batek bultzatuta egin zuen maleta. Asko kostatu zitzaion Irun uztea. «Beste irundar bat nintzen jada, etxean bezala nengoen». Baina erabakiak ez zuen atzera bueltarik: Kataluniako hiriburua zuen zain. «Ezin nion ezetz esan Bartzelonaren eskaintzari». 

Bidasoa bihotzean 

Bidasoarekin ez zuten txapel handirik irabazi: Espainiako Kopa bat Gislasonek, Espainiako Kopa bat eta Asobal Kopa bat Wentak. Baina horrek ez die logura kentzen. Biak bat datoz: euren kirol ibilbideetako urte onenak bizi izan zituzten Irunen. «Lagun mordoa egin genituen Irunen, bizi guztirako lagunak», aitortzen du Gislasonek. 

Hamahiru urte baino gehiago joan dira, denbora asko. Hala ere, urte haietan izan zituzten taldekideez galdetuta, azkar hasten dira izenak bata bestearen atzetik esaten: Zuñiga, Ordoñez Mañas, Olalla, Xabier Mikel, Bolea, PombarÉ Haietako batzuekin maiz hitz egiten dute. Gislasonek Juantxo Villarrealekin, Beñardo Garciarekin (Bidasoako presidente ohia) eta Olallarekin hitz egiten du gehien. «Aholkuak eskatzen dizkiet oraindik», dio barrez. Wentak, berriz, Bolea du lagun min. «Tomek nire semearen aitabitxia da». Alemanian bizi dira orain: Gislason Magdburgon, eta Wenta Flensburgon. Nola ez, baloi txikiari kateatuta jarraitzen dute. Gislason zazpi denboralditan izan da Magdeburgo taldeko entrenatzaile, eta garaipen zerrenda bikaina pilatu du: Alemaniako Liga eta Kopa bana, Txapeldunen Liga bat, EHF Kopa bat eta Europako bi Superkopa. Wenta ere aulkian esertzen da orain. 2000tik Flensburg-Handewitteko bigarren entrenatzaile da, eta 2004tik Poloniako hautatzailea. Berak ere txapel bat baino gehiago irabazi du: Alemaniako Liga bat, hiru Kopa eta Europako Errekopa bat. Wentak, hala ere, ez du jokalari izateko grina galdu. Iazko azaroan, esaterako, Txapeldunen Ligako partida bat jokatu zuen 43 urterekin. Flensburgok hamaika jokalari zituen min hartuta eta Wentak ez zuen erreparorik izan pistara berriz ateratzeko. 45 minutuan aritu zen, eta maila txukuna eman zuen. «Salbuespena izan zen. Ez dut berriro egingo. Pistan bizi behar nuena bizi izan nuen. Gainera, ez dizut gezurrik esango: egungo eskubaloia oso azkarra da ni bezalako zahar batentzat», aitortzen du barrez.Bera da, egun, bien artean lanean ari den bakarra. Gislason langabezian dago, Magdeburgok kargutik kendu baitzuen urte hasieran. Horrek ez du kezkatzen, atseden hartzen ari da, «indarrak hartzen». Badaki urte eta erdi barru lana izango duela: VfL Gummersbach taldeko entrenatzailea izango da 2007ko uztailetik aurrera. Baina ordu arte ez du geldirik egon nahi. «Selekzioren bat entrenatzea gustatuko litzaidake». Wenta ere eskaintzak jasotzeko prest dago, aurten amaitzen baitzaio kontratua. Baldintza bakarra jartzen du: «Poloniako selekzioa zuzentzen jarraitu nahi dut, 2008ko Pekingo Olinpiar Jokoak iritsi arte behintzat». 
Aurkari indartsua, baina ez gaindiezina 

Bidasoak VfL Gummersbach izango du aurkari EHF Kopako final-laurdenetan. Larunbatean jokatuko dute irundarrek joanekoa, Alemanian, eta itzulikoa, astebete geroago Irunen. Wentak eta Gislasonek ondo ezagutzen dute Bidasoaren aurkaria, hamaika aldiz aritu direlako haren aurka. Biak bat datoz: talde bikaina du eta sasoiko dago. Estatistikek ere hori diote. Hirugarren da Alemaniako Ligan. 19 partida jokatu ditu: 15 irabazi ditu, bi berdindu eta bi galdu. VfL Gummersbachek egindako lan bikainak, hala ere, ez du inor ustekabean harrapatu. Wenta eta Gislason ere ziur zeuden goian egongo zela. «Oso fitxaketa onak egin zituen udan (Sigurdsson, Gunarsson eta Ramota, besteak beste). Agerikoa zen sasoi honetan gora egingo zuela», dio Gislasonek. 

Gislasonen iritziz, «estilo aldaketak zeresan handia izan du hobekuntza horretan. Lehen, Yoon ezker alboko korearrarentzat bakarrik jokatzen zuten. Haren banakotasunak ziren taldearen makulu, eta oso mantso jokatzen zuten. Talde guztiek zekiten nola aurre egin horri. Yoon estu hartuz gero, partida ia irabazita zuten. Orain, ordea, biziago jokatzen dute. Baloia ez dago inoiz geldi, eta baliabide gehiago dituzte. Oso ondo jokatu behar da haiei irabazteko». Wenta iritzi berekoa da. Haren ustez, Velimir Kljaic entrenatzaile kroaziarrak lan bikaina egin du. «Banakotasunak alde batean utzi eta taldeko lanaren alde egin du. Horrek mesede handia egin dio taldeari, berekoikeria hori Gummersbachen galbide izan baita askotan. Orain, talde askoz hobea da». 

Defentsa gogorra 

Erasoko jokoa izan da urte askoan Gummersbachen zutabe nagusia. Sasoi honetan, ordea, bikain ari da defentsan. Bi jokalari nabarmentzen dira lan horretan: Sigurdsson eta Von Behren. «Biak ala biak ikusgarri ari dira Gummersbachek hain gustuko duen 5-1 defentsan: Sigurdsson aurreratuan eta Von Behren atzean, erdialdean. Haiei esker da Gummersbach gol gutxien jaso dituen taldea», dio Gislasonek. Wentari, berriz, Alemaniako taldeak egiten duen erasoko jokoa egin zaio deigarri. «Sobran ditu baliabideak. Joko bizia egin badu, Sigurdsson du, eta, joko geldoa egin nahi badu, Yoon, Narcisse, Gunarsson, HouletÉ». 

Gislasonek ez du ahulunerik ikusten Bidasoaren aurkarian. Wentak bai, ordea. «Irabazten doazenean erraz jokatzen dute, baina markagailua kontra dutenean, urduri jartzen dira». Ez da Bidasoak itxaropentsu egoteko duen arrazoi bakarra. «Alemaniako Kopako lauko finaletik at geratu berri da, eta agian hori nabari dezake. Ez hori bakarrik, Europako Txapelketan aritu diren hamaika jokalari ditu. Kostako zaie berriro martxan jartzea».Arazoak arazo, Alemaniako taldea jotzen dute biek faboritotzat. Hala ere, ez dute baztertzen Bidasoak ezustea ematea. «Alemaniako eta Espainiako Ligako taldeen arteko partidak oso parekatuak izan ohi dira. Bidasoak talde ona du, noski duela sailkatzeko aukerarik, are eta gehiago bi partidara. Artaleku lehen bezala betetzen bada, edozer gerta daiteke. Nork nahi dudan irabaztea? Badaezpada ere, ez dut ezer esango. Bidasoa nire talde kutuna da, eta Gummersbach nire hurrengo taldea», dio Gislasonek.Wentak, aldiz, oso argi du nork nahi duen irabaztea: «Bidasoak, noski. Gummersbach da faboritoa, baina Bidasoak ez dio beldurrik izan behar. Errespetua bai, baina beldurrik ez. Ausardiarekin lortzen dira balentriak». 

